
Каюлы күн сəнгатенə караган милли аяк киемнəре җитештерү тарихы галимнəр тара-

фыннан яхшы гына өйрəнелгəн. Тəкъдим ителгəн мəкалəдə автор Ямаширмə авылы миса-
лында Казан арты каюлы читек тегүчелəренең Казан бистəлəре эшмəкəрлəре белəн тарихи 
бəйлəнешен күрсəтергə омтыла. ХIХ йөз ахырында башланып киткəн үзенчəлекле бу 
һөнəрнең əртиллəргə оешу этаплары анализлана. Совет чорында эшчелəрнең эш ысуллары 
һəм хезмəт шартлары бəян ителə.  

С.Петербург шəһəрендə 1913 елда уздырылган “Икенче Бөтенроссия вак һөнəрчелəр 
күргəзмəсе”ндə Ямаширмə авылы хатын-кызларының катнашулары турындагы мəгълүмат 
фəнни əйлəнешкə беренче тапкыр кертелə. Мəкалəдə Татарстан Республикасы Дəүлəт архивы 
һəм Арча муниципиаль архивы фондлары чыганакларын өйрəнүгə өстенлек бирелə.  

 
Ачкыч сүзлəр: каюлы читек, кəсеп, Казан арты авыллары, Ямаширмə авылы, əртиллəр, 

күргəзмəлəр, “Милли аяк киемнəре җитештерү берлəшмəсе”. 
 
 
Милли каюлы читеклəр, чүəклəр җитештерү – XIX–ХХ йөз башында Казан 

бистəлəрендə һəм Казан арты татар авылларында киң үсеш алган кəсеплəрнең 
берсе. Һөнəрчелекнең бу төре – этнографлар, сəнгать белгечлəре һəм тарихчы-
лар тарафыннан яхшы ук өйрəнелгəн. Күп кенə үрнəклəре бүгенге көндə музей-
ларда саклана (Фукс, 1991; Воробьев, 1953; Валеев, 1969; Валеев, 1984; Валеев, 
2002; Гулова, 1983; Валеева-Сулейманова, 1995; Саттарова, 2013).  

Казан арты татар авыллары халкы буыннан-буынга əлеге һөнəр белəн 
шөгыльлəнгəн һəм аяк киеме тегүне традицион гаилə кəсебе буларак саклап 
калган. Бу һөнəр революциягə кадəр гаҗəеп бер үзенчəлекле кəсеп формасында 
шəхси йортларда башкарылган. Чималны гадəттə Казан шəһəреннəн алдырган-
нар. 

Ямаширмə авылы (хəзерге Биектау районы) Казан артында иң борынгы та-
рихи авылларның берсе. Бүгенге көндə авыл зиратында Алтын Урда чорына ка-
раган 1382 елгы кабер ташы саклана. Бай тарихы булган авыл халкы элек-
электəн иген үстерү белəн беррəттəн, һөнəрчелектəн һəм сəүдə итеп өстəмə та-
быш алган. XIX йөз ахырында авылдагы 100 кешенең төрле кəсеплəр белəн 
шөгыльлəнгəнлеге билгеле. Мəсəлəн, олаучы 15 ир заты Казан шəһəренə йөк 
ташыган (Экономическое…, 2022: 329–331). Моннан тыш, 25 мунчала җитеш-
терүче, 20 чабата үрүче, берəр тегүче, балта остасы һəм пыяла куючы, 3 мич 
чыгаручы, 2 умартачы булган. Бер елга иң зур табышны умартачы һəм мунчала 
җитештерүчелəр алган (20 шəр сум). Мич чыгаручы 15 сум, олаучылар 12 шəр 
сум акча эшлəгəннəр. Иң аз табыш чабата үрүчелəрдə – 5 сум булган. Авыл 
халкының чит җирлəргə, хəтта Уфа губернасына да, барып ялланганнарлыкла-
ры билгеле.  

Авылның хатын-кызлары читек, чүəк тегəлəр. 1902 елгы “Казан өязендə иң 
киң таралган кəсеплəр турында статистик белешмə” исемлегеннəн күренгəнчə, 
Чыпчык волосте Ямаширмə авылында чигү, читек җөйлəре тоташтыру белəн 50 
хатын-кыз, 50 яшүсмер егет, 150 кыз бала шөгыльлəнгəн (Татарстан Республи-
касы Дəүлəт архивы (ТР ДА), 11 эш: 24–40).  

1913 елны Санкт-Петербург шəһəрендə уздырылган “Икенче Бөтенроссия 
вак һөнəрчелəр күргəзмəсе”нең Казан губернасы челтəр бəйлəү, чигү 
үрнəклəре, алтын чигү (золотошвейное), трикотаж эшлəнмəлəре бүлеге күрсəт-
кеченə караганда, Казан өязе Чыпчык авылыннан Старостина Авдотья 
Васильевнаның бəйлəнгəн челтəр əйберлəр, Ямаширмə авылы хатын-кыз-
ларының чигү үрнəклəре белəн катнашканлыклары ачыкланды. Гатауллина 
Бибигафифə ефəк белəн чигелгəн чүəк, Əхмəтсафина Бəдерхəят, Вəлиуллина 
Гайшəбикə, Хөснетдинова Бибигайшə, Шəмсетдинова Бибисəйдəлəр каты 
кəгазь белəн җөйлəгəн читек үрнəклəре күрсəтəлəр. Күргəзмə март аеннан май 
урталарына кадəр эшли. Кагыйдə буенча, урын өчен түлəү алынмый, экспонат-
лар, сатылмаган очракта, май ахырына кадəр кире алынырга тиеш булалар.  

Күргəзмəдə катнашучы кызлар бу кəсеп белəн ХХ йөз башыннан ук 
шөгыльлəнгəннəр. Бер елда 300 сумлык чимал сарыф ителгəн, алынган табыш 
50 сум булган (Указатель…, 1913: 170–171). Подрядчы чимал белəн тəэмин 
итеп, эшлəнмəлəрне бер башкаручыдан икенчесенə тапшыруны оештыруда 
арадашчы ролен үтəгəн. Əзер товар Казанда сатылган.  

Арадашчылар белəн эш итү кайвакыт һөнəрчелəргə, табыш алу урынына, 
киресенчə, зыян гына китергəн. Алга таба җитештерүчелəр əртиллəргə 
берлəшеп эшлəүне кулай күргəннəр.  

Бу һөнəргə авыл кешелəре каян өйрəнде икəн дигəн сорау туа. Ямаширмə 
авылы халкы Казан шəһəрендə яшəүчелəр белəн элекке заманнардан ук арала-
шып яшəгəн. Беренчедəн, авыл егетлəре Казандагы Татар бистəсеннəн кыз ал-
ганнар, туганлашканнар, кунакка йөрешкəннəр. 1764 елгы 3 ревизия материал-
ларында Үтəгəн Тилмəшевнең Кəримə Ишмəт кызына, Ишморза Ишкинның 
Салихə Ишбулды кызына өйлəнгəнлеге турында мəгълүмат бар (Россия Дəүлəт 

борынгы актлар архивы (РДБАА), 1182 эш: 285–285 и.я.). Икенчедəн, алар 
шəһəрдəге завод-фабрикаларда эшлəгəннəр. 1870 елда авылдагы 1227 кешенең 
321е эшче булганлыгы билгеле (Экономическое…, 2022: 299).  

Язучы Гомəр Бəшировның “Туган ягым – яшел бишек” дигəн автобиогра-
фик повестендə “Ул елларда Ямаширмə бүтəн авылларга караганда бик зур да, 
баерак та иде. … Ирлəре Казанда эшлəп акча таба, кызлары, киленнəре кышла-
рын байларга читек кайыйлар”, дип искə алына (Бəширов, 1967: 38). Авылга бу 
һөнəрне бистə кызлары, яисə Казанда ялланып эшлəгəн крестьяннар алып кайт-
кандыр дип уйларга җирлек бар. 

1790 елларда Казанның популяр итекчесе Мостафа Фəйзуллин, Оренбург 
губернасының Сəет Бистəсендə булганда, үрнəккə дип, ирлəр өчен Бохарада 
тегелгəн кəвешле читеклəр сатып ала. Казанга кайткач, əлеге үрнəккə 
нигезлəнеп, ирлəр һəм хатын-кызлар аяк киемнəре эшли башлый, аңа башкалар 
да кушыла (Обзор…, 1896: 55).  

XIX йөзнең беренче яртысында сəүдəгəр-сəнəгатьче Абдуллин һəм 
Фəйзуллиннарның фабрикалары булса, 1869 елдан 2 гильдия сəүдəгəре Мө-
хəммəтҗан Галиев “азиат аяк киеме” тегү1 һəм сату эшен башлап җибəрə. 
Əйтеп үтик, аның күн эшлəнмəлəре Чикаго һəм Түбəн Новгород шəһəрлəрендə 
узган күргəзмə-ярминкəлəрдə бүлəклəр ала, медальлəргə лаек була (Галеев (Га-
лиев), 2023). 

XIX йөз ахырында Казанда бу кəсеп белəн шөгыльлəнүче унлап эре фирма 
санала. Барлык эшмəкəрлəр диярлек татар миллəтеннəн, араларында берсе генə 
əрмəн була. Сəүдə кибетлəре Печəн базарында урнашкан. Товарлар шулай ук 
Түбəн Новгород, Минзəлə, Эрбет һəм башка шəһəр ярминкəлəрендə сатыла. 
Биредəн алар Себергə, Кавказ аръягына, Төркестанга, аннары Бохарага, Хивага 
һ.б. җирлəргə дə озатыла (Рылов, 1887: 196). ХХ йөз башында сəүдəгəр 
Мөхəммəтҗан Галиев 25 мең сум капиталы булган «М.И. Галиев уллары белəн» 
дигəн Сəүдə йортын төзи. Əтисенең эшен улы Газизҗан дəвам итə (Галеев (Га-
лиев), 2023). Шəһəр эшмəкəрлəре Казан арты авыллары һөнəрчелəре белəн 
элемтəдə торалар.  

Революциядəн соң Казан шəһəрендə “азиат аяк киемнəре” җитештерү бу-
енча “Азиатское обувное т-во” (1919), “Ичиги” (1919), “Азад” (1924), “Трудо-
вик” (1924), “Берлəшкəн көч” (1925), “Умид” (1925), “Чувяк” (1926), “Таткуст-
промсоюз” (1926), “Азиатская обувь” (1928) һ.б. əртиллəр ачыла (ТР ДА, 303 
эш: 1–28; 478 эш: 10, 17, 25 и.я., 54, 78, 81–81 и.я.; 793 эш: 252 и.я.). Əмма, 
кирəкле күлəмдə чимал белəн тəэмин ителмəү сəбəпле, аларның күбесе тиз ара-
да ябылып бетə. Шуңа күрə берлəшеп кооперативлар төзергə мəҗбүр булалар. 
Нəтиҗəдə барлык кəсепчелəрне берлəштергəн “Таткустпромсоюз” кооперативы 
барлыкка килə, ул соңрак “Таткожвалпромсоюз” дип үзгəртелə. 

                                           
1 Сəүдəгəр М.И. Галиев фикеренчə, “азиат аяк киемнəре” атамасы беренчел үрнəклəр-

нең Азиядəн китерелүенə бəйле. 

1926 елның 29 маенда “Таткустпромсоюз” кооперативы составында Арча 
кантоны Дөбъяз волосте Битаман авылында (хəзерге Биектау районы) “Алга” 
əртиле ачыла. Анда Бикнарат, Əсəн, Кодаш, Олы Көек, Кече Рəс авылларыннан 
48 кеше эшли (ТР ДА, 578 эш: 39). Бу əртил Казан арты читекчелəренең берен-
че берлəшмəсе була. 

Казан губернасында инкыйлабка кадəр 1 млн. пардан артык “азиат аяк 
киеме” җитештерелгəн. Əмма революция елларында милли күн эшлəнмəлəр 
җитештерү күлəме күпкə кими. Татсовнарком продукциянең күлəмен арттыру 
юлларын эзлəргə мəҗбүр була. Мəсəлəн, 1928 елда “Таткустпромсоюз” коопе-
ративы елга 10 мең пар аяк киеме эшлəп чыгарган. Татсовнаркомга җавап 
биргəн эш кəгазендə “Татарстан Республикасы кантоннарында булган җитеш-
терүчелəрнең мөмкинлеклəре шактый зур булуын истə тотып, берлəшеп елга 
200 мең пар аяк киеме җитештереп булыр иде”, дип белдерəлəр (ТР ДА, 849 эш: 
36). Алга таба шартларын да күрсəтəлəр: 1) тиешле күлəмдə күн чималы белəн 
тəэмин итү (урда токымлы сарык, кəҗə тиресе яки эшкəртелгəн кəҗə, тəкə ти-
ресе); 2) əйлəнештəге акчадан бүлеп бирү (тире чималы белəн тəэмин ителгəн 
очракта – өч айлык, яисə əзер күн товарлары белəн тəэмин ителгəндə – ике ай-
лык эшлəнмəлəр). 

1928 елның 14 гыйнварында Арча кантоны Тукай волосте Өнсə авылында 
татар халкының бөек шагыйре исемен йөрткəн “Тукай” əртиле ачыла (ТР ДА, 
959 эш: 66). 1941 елда “Тукай” составыннан Колачы авылы пайчылары аеры-
лып чыгып, “Труд” əртиле оештыралар һəм “Кожвалпромсоюз” идарəсенə буй-
сыналар (Арча муниципаль архивы (АМА), 46 эш: 1). 

Ямаширмə авылы чигүчелəре “Тукай” əртиленə карыйлар. Бу елларда əле 
кəсепчелəр үзлəренең өйлəрендə эшлилəр. Авыр сугыш елларында икмəк 
җитештерү, фронтны азык-төлек белəн тəэмин итү карт-коры, хатын-кызлар 
һəм балаларга йөклəнə. “Тукай” əртиле эшчелəре милли аяк киемнəре 
җитештерү белəн беррəттəн, солдатлар өчен киез итеклəр ямау белəн дə 
шөгыльлəнəлəр (АМА, 3 эш).  

Архивта 1945 елның ноябрь аендагы эш хаклары турындагы хисап исемлеге 
(ведомость) сакланган. Барлыгы 13 хатын-кыз 746 сум 50 тиен акча эшлəгəннəр. 
Аның 144 сум 79 тиене төрле салымнарга тотылган. Чиста керем 601 сум 71 тиен 
тəшкил иткəн. Уртача хезмəт хакы 46 сум 30 тиен булган. Иң югары керем алу-
чылар: Исхакова Фатыйма (223 сум 74 тиен), Галиəхмəтова Кəшифə (67 сум 82 
тиен), Сафина Бəдерхəят (59 сум 24 тиен), Шəмсетдинова Гөл... (52 сум 95 тиен), 
Гəрəева Асия (48 сум 55 тиен); ə аз эш хакларын: Исмəгыйлева Фатыйма (8 сум 
90 тиен), Закирова Миңлегөллəр (10 сум 73 тиен) алган. Югарыда санап 
үтелгəннəрдəн тыш, калганнарның ноябрь аенда хезмəт хакы күлəме 21 сум 48 
тиеннəн 27 сум 77 тиенгə кадəр булган (АМА, 43 эш: 56).  

Сугыш елларында милли күн эшлəнмəлəр җитештерү күлəме кими. 1941 
елда җитештерү планы 48,12% ка гына үтəлə, чиста табыш 136990 сум 67 тиен 
тəшкил итə (92,5%). Чимал белəн тəэмин итү тиешле күлəмдə үтəлми: 227400 
урынына 190136 сумлык кына килə. Идарə утырышы 1941 елгы хезмəтне 

канəгатьлəндерерлек түгел дип таба һəм җирле колхоз белəн берлектə килешү 
төзү юлы белəн кəсепчелекне ныгытуга аерым игътибар бирергə тəкъдим итə 
(АМА, 1 эш: 12–12 и.я.). 

Бөек Ватан сугышыннан соң продукциянең сыйфатын яхшырту һəм 
җитештерүчəнлекне арттыру мəсьəлəсен хəл итəргə кирəк була. “Таткожвал-
промсоюз” идарəсе, беренче чиратта, СССР Министрлар Советының 1948 
елның 14 апрелендə чыккан 1229 номерлы карарының үтəлешен тикшерүне көн 
тəртибенə куя. Əртиллəрнең эшчəнлеген ныклап тикшерергə, алыпсатарларга 
каршы көрəшергə дигəн карарга килəлəр. 1949 елда берлəшмə утырышында 
көндəлек контрольне ныгыту һəм ярдəм күрсəтү йөзеннəн берлəшмə əгъзасы 
Габдрахмановны “Тукай” əртиленə билгелилəр. Продукция складларын 
тикшерү нəтиҗəсендə, “Тукай” чигү цехында эшлəнгəн чүəклəрнең 35нче раз-
мерлары гына булуы ачыклана. Чигелешлəре һəм күннең эшкəртелүе тупас, 
чүəклəр төссез дигəн нəтиҗəгə килəлəр. Брезентлы “азиат туфли”лəренə 
ихтыяҗ булмау сəбəпле, аларны җитештерүдəн алырга, балалар читеклəрен, 
мозаикалы күн туфлилəрнең һəм тукымадан тегелгəн балалар пинеткаларының 
сыйфатларын яхшыртырга, бəялəрне киметү чараларын булдырырга, яраксыз 
дип табылган аяк киемнəрен кире əртиллəргə кайтарырга дигəн карар кабул 
ителə (АМА, 47 эш: 11, 15).  

1958 елда “Тукай” əртиленең Ямаширмə чигү цехы составында 15 кеше 
исəплəнə. Əртил сугыш вакытында балалар бакчасы булган йортта урнаша. 
Чигүчелəрнең барысы да диярлек 7–8 сыйныф белемле, 16–20 яшьлек сугыш 
чоры балалары. Араларында иң өлкəне Закирова Зөлəйха (1931 елгы). Цех 
җитəкчесе булып Бөек Ватан сугышында катнашкан Хəсəнов Ситдыйк Хəсəнша 
улы2 (1914 елгы) эшли (АМА, 120 эш: 11–12). Ул – сугышның беренче 
көненнəн соңгы көненə кадəр сугышкан фронтовик. Өлкəн сержант дəрəҗə-
сендə Көнбатыш фронт артиллерия батальонында санинструктор булып хезмəт 
итə. 1942 елда “Сугышчан казанышлары өчен”, 1944 елда сугыш кырыннан 
яралы солдатларны, офицерларны һəм Ленинград өлкəсендəге Перевоз авылы 
янындагы каты сугышта разведчикларны коткарган өчен “Батырлык өчен” 
медальлəре һəм 1944 елда “Кызыл Йолдыз” ордены белəн бүлəклəнə (Россия 
Оборона министрлыгы үзəк архивы (РОМҮА), 2424 эш).  

Чигү һөнəренə укучы кызларны остазлар өйрəтə. 1958 елның 1 декаб-
реннəн 10 көнлек курслар да оештырыла. Үзəк берлəшмəдəн инструктор Мос-
тафина Илсөя ярдəмгə җибəрелə (АМА, 85а эш: 19).  

1960 елның 17 октябрендə 1 номерлы приказ нигезендə Хəсəнов Ситдыйк-
ны каравылчы итеп күчерəлəр. Аның урынына Мөхетдинов Борһан Мөхетдин 
улын (1911 елгы) билгелилəр. Б.М. Мөхетдинов та Бөек Ватан сугышы ветера-
ны, инвалид (сугышта бер кулын югалткан), 1958 елда “Кызыл Йолдыз” ордены 
белəн бүлəклəнгəн фронтовик (РОМҮА, 1 тартма). Цех җитəкчесенең эшлəрен 
тикшереп тапшыруны инженер Сабировка йөклилəр.  

                                           
2 Кайбер документларда Зəйнулла улы дип күрсəтелгəн (ред. сн.). 

Цехка өлге ярдəмендə киселгəн əзер төсле күннəр үзəктəн китерелə. Чигү 
осталары каюлы күнгə чүəк, башмак, читек башы һəм балтырларын каеп тегəлəр. 
Эшлəгəндə махсус калып, мүлинə җебе, дуңгыз кылы кулланыла. Əзер товар 
үзəк əртилгə җибəрелə. Махсус тегүче җөйнең уникаль техникасын кулланып 
төплəп бетерə. Кулдан тоташтыру ысулы “Казан (татар) җөе” дип аталган. 

Казан арты авылларындагы əртиллəр берничə тапкыр берлəштерелə. Биек-
тау һəм Арча районнарында урнашкан цехларны 1960 елның 5 октябреннəн 
(290 номерлы боерык) “Арча милли аяк киемнəре фабрикасы” итеп үзгəртəлəр. 

“Тукай” əртиле Мүлмə бүлек-
чəсе дип йөртелə башлый. 1961 
елда “Тукай” (Мүлмə), “Сиг-
нал” (Суксу), “Фрунзе” (Олы 
Əтнə) фабрикаларын берлəш-
терү нəтиҗəсендə “Арча милли 
аяк киеме җитештерү берлəш-
мəсе” (ПОНО) төзелə. Бер-
лəшмəнең филиаллары Яма-
ширмə, Дөбъяз, Əтнə, Мүлмə, 
Өнсə, Урта Аты, Утар-Аты, 
Сəрдə, Тимерче авылларында 
була (АМА, 85а эш: 19).  

1961 елдан Ямаширмə фи-
лиалы яңа бинада эшли баш-
лый. Тау башында агачтан 
төзелгəн зур гына агач йортны 
мин хəтерлим əле. Бинаның 
барлык мəйданы 52 кв. м, 
шуның 39 кв. м.-ы җитештерү 
цехын тəшкил итə. Эш цехы 
җылытылган, электрлашты-
рылган була (АМА, 429 эш: 3). 

1960 елның 21 декабреннəн 7 сəгатьлек эш көненə күчəлəр: иртəнге 8 дəн кичке 
4 кə кадəр. 1 сəгатьлек төшке аш вакыты билгелəнə, түлəүле ял карала.  

Цехлар, бригадалар, эшчелəр арасында социалистик ярышлар үткəрелə. 
“Социализм байрагын тагын да югары күтəрик” дигəн лозунг астында 
түбəндəге йөклəмəлəр кабул ителə: “1) Партиябезнең карарларын эштə куллан-
ма итеп алып .... яхшы сыйфатлы итеп, Конституция көне 5 декабрьгə үтəп чы-
гарга; 

2) Союздан бирелгəн сортлы лимитның I сортын 92%ка, II сортын 6,5%ка, 
III сортын 1,5%ка үтəргə: а) сыйфатны яхшыртырга, б) квалификацияне күтə-
рергə (техникум, индивидуальный һəм алдынгы укуларын үткəрергə), в) əртил 
членнары арасында социалистик ярышны җəелдерергə; 

 
Фотода 1970 елларда “Арча милли аяк киемнəре” 
җитештерү берлəшмəсендə эшлəнгəн каюлы читек 
(Ямаширмə авылы Сафиуллина Əминə Хəбибулла  

кызыннан (1918–1998) алынды). Озакламый  
бу экспонат музейда үз урынын алачак. 

3) Социалистик ярыш договорын айга бер мəртəбə тикшереп, нəтиҗəсен 
эшчелəргə аңлатып барырга; 

4) Эшлəп чыгарган продукциянең үз өстенə төшү бəясен киметергə; 
5) Производствода булган техникалардан дөрес файдаланырга; 
6) Бер генə туздыруны, урлашуны һəм алачак-бирəчəклəрне булдырмаска; 
7) План үтəүгə зыян китермичə колхоз идарəсенə ярдəм итəргə” (АМА, 

101 эш: 1). 
Əртилнең үзенең профсоюз комитеты була. “Тукай” əртиле җитəкчелеге 

(Н.Я. Яруллин, 1961 елдан З.С. Сабиров) идарə белəн берлектə профсоюз əгъза-
ларына ярдəм күрсəтергə тырышалар. Балаларга Яңа ел бүлəклəре əзерлəү 
(мəсəлəн, 1961 елны каршылаганда 500 сум), ял йортларына юлланмалар белəн 
тəэмин итү һ.б. чаралар карала (АМА, 106а эш).  

“Тукай” колхозына эшчелəр җитмəгəнлектəн, 1961 елның 15 мартыннан 
Гыйлəҗева Асия3 белəн Сибгатуллина Розаны колхозга эшкə чакыртып алалар. 

Шулай ук Биектау районы хезмəт иялəре депутатларының район советы 
карары нигезендə урып-җыю чорында эшчелəрне чигү цехыннан колхозга эшкə 
чыгаралар. Мəсəлəн, 1961 елның 7 августыннан 10 көнгə ун хатын-кызны 
(Сəгъдиева А., Мөмəммəтъярова М., Исмəгыйлова А., Ногманова Ф., Сафи-
на М., Хəйретдинова Ф., Гайнетдинова М., Нигъмəтуллина Ф., Хəбибуллина И., 
Гыймадиева М.) 53нче боерык нигезендə колхозда уңыш җыярга чакырып ала-
лар (уртача эш хакының 50% сакланган) (АМА, 106а эш: 18). Димəк, социали-
стик ярыш договорының “План үтəүгə зыян китермичə, колхоз идарəсенə ярдəм 
итəргə» дигəн пункты үтəлгəн.  

1963 елдан филиалны Əхмəтҗанова Халидə Мөбəрəкҗан кызы җитəкли 
(1948 елгы) (АМА, 120 эш). Соңыннан аны Гəрəфиева Радания Рəис кызы (1956 
елгы) алыштыра4.  

1984 елдан Ямаширмə авылындагы участок цехы яңадан икенче бинага 
күчə. 84 кв. м булган бу йорт берлəшмəгə 30 мең сумга төшə. Барлыгы бу уча-
стокта 22,8 мең шартлы пар товар җитештерелгəн. 1988–1989 елларда цехка 
ремонт ясала, ял итү һəм ашау почмагы булдырыла, участок территориясе 
төзеклəндерелə, куаклар, чəчəк клумбалары утыртыла (АМА, 566 эш: 8).  

Бер гасырлык тарихы булган каюлы читеклəр эшлəү һөнəре 1992 елдан 
түбəтəйлəр, калфаклар эшлəүгə кайтып кала. Бүгенге көндə һөнəрчелəр “Туран 
Арт” фонды белəн хезмəттəшлек итəлəр.  

Ямаширмə авылында туристларны авыл тормышы, татар халкының гореф-
гадəтлəре, сəнгате белəн таныштыру мөмкинлеге зур. Тəвə кошы фермасы, кул 
эшлəре осталарының остаханəлəре эшли, төрле шифалы үлəннəр җыеп, алардан 
чəй ясаучылар да бар. Мəктəптə Бөек Ватан сугышы һəм авыл тарихы музейла-
ры бар. Мəдəният йортында халык театры, “Чиялəр” җыр ансамбле иҗат итə.  
                                           

3 Сыер савучы булып эшлəп, Сафина (Гыйлəҗева) Асия 1971 елны Ленин ордены белəн 
бүлəклəнə. 

4 Гəрəфиева Радания Рəис кызы 2023 елның 29 августында “Татарстан Автономияле 
Совет Социалистик Республикасы төзелүгə 100 ел” медале белəн бүлəклəнде. 

“Туран Арт” фонды җитəкчесе Хəйбрахманова Суфия Камай кызы ты-
рышлыгы белəн “Халык һөнəрлəре һəм гамəли сəнгать” музей-остаханəсе эшли. 
Килгəн кунаклар да тиздəн, авыл халкы, мəктəп укучылары белəн беррəттəн, 
ХХ йөздə үзенең каюлы читеклəре, чүəклəре белəн бөтен дөньяга танылган 
милли аяк киемнəре цехы эшчəнлеге тарихы һəм экспонатлары белəн таныша 
алырлар.  

На сегодняшний день история развития национальной обуви с кожаной мозаикой у та-

тар относится к числу наиболее изученных вопросов татароведения. В статье автор на при-
мере села Ямашурма пытается объяснить связь заказанских вышивальщиц с предпринимате-
лями казанских слобод. Показаны этапы становления артелей, которые берут начало с конца 
XIX в. Излагаются методы работы и условия труда вышивальщиц в советское время. 

Впервые в научный оборот введена информация об участии женщин села Ямашурма во 
второй Всероссийской выставке мелких ремесленников, проходившей в 1913 г. в Санкт-
Петербурге. В статье в приоритетном порядке изучаются источники из фондов Государст-
венного архива Республики Татарстан и Арского муниципального архива. 

выставки, «Производственное объединение национальной обуви». 

At the present day, the history of the development of national shoes with leather mosaics has 

been well studied by researchers. In the given article, the author, using the case study of the 
Yamashurma village, tries to explain the connection between the Rear-Kazan embroiderers and the 
entrepreneurs of the Kazan settlements. The stages of formation of artels, which originate from the 
end of the 19th century, are presented. 

For the first time, information was introduced into scientific circulation about the participation 
of women from the Yamashurma village in the Second All-Russian Exhibition of Small Craftsmen, 
held in 1913 in St. Petersburg. The article prioritises the sources from the funds of the State Ar-
chives of the Republic of Tatarstan and the Arsk Municipal Archives. 

Production Association of National Footwear. 

